
VIRTUAL IQTISODIYOTNING SHAKLLANISHI 

Annotatsiya. Mazkur maqolada virtual iqtisodiyotning shakllanishi, rivojlanishi hamda global iqtisodiyotdagi o‘rni tahlil 
qilingan. Unda blokcheyn texnologiyalari, raqamli platformalar va metaverse asosidagi iqtisodiy jarayonlar o‘rganilib, 
virtual iqtisodiyotning konseptual modeli hamda samaradorligi baholangan.

Kalit soʻzlar: virtual iqtisodiyot, raqamli iqtisodiyot, metaverse, virtual aktivlar, blokcheyn, raqamli platformalar, kriptovalyuta.
Abstract. This article analyzes the formation, development, and role of the virtual economy in the global economic system. 
It examines economic processes related to blockchain technologies, digital platforms, and the metaverse, while also 
evaluating the conceptual model and efficiency of the virtual economy.

Key words: virtual economy, digital economy, metaverse, virtual assets, blockchain, digital platforms, cryptocurrency.
Аннотация. В статье анализируются процессы формирования, развития и роль виртуальной экономики в мировой 
экономике. Исследуются экономические процессы, связанные с блокчейном, цифровыми платформами и 
метавселенной, а также оцениваются концептуальная модель и эффективность виртуальной экономики.

Ключевые слова: виртуальная экономика, цифровая экономика, метавселенная, виртуальные активы, блокчейн, 
цифровые платформы, криптовалюта.

K I R I S H
XXI asrda axborot-kommunikatsiya texnologiyalarining jadal rivojlanishi global iqtisodiyotda chuqur 

tarkibiy o‘zgarishlarni yuzaga keltirdi. Xususan, internet texnologiyalari, raqamli platformalar hamda blokcheyn 
tizimlarining keng joriy etilishi natijasida iqtisodiy faoliyatning yangi shakllari shakllanib, iqtisodiyotning 
transformatsiyalashuv jarayonlarini jadallashtirdi. Ushbu jarayonlar natijasida iqtisodiy munosabatlarning 
an’anaviy shakllaridan virtual muhitga bosqichma-bosqich o‘tishi kuzatilib, “virtual iqtisodiyot” tushunchasi 
ilmiy muomalaga kirib keldi. Raqamli iqtisodiyot va virtual iqtisodiy munosabatlarning shakllanishi zamonaviy 
iqtisodiy tizimning yangi bosqichga o‘tishini ta’minlab, bunda innovatsion texnologiyalar hal qiluvchi omil sifatida 
namoyon bo‘lmoqda [1].

Davlat rahbarining ta’kidlashicha, raqamli texnologiyalarning jadal rivojlanishi nafaqat iqtisodiy jarayonlarni, 
balki jamiyat hayotining barcha sohalarini tubdan o‘zgartirmoqda: “Butun dunyoda raqamli texnologiyalar 
barcha soha va odamlar hayotiga jadal kirib bormoqda. Bu yo‘nalishga o‘z vaqtida kirishgan davlatlar taraqqiy 
etmoqda, aksincha, an’anaviy usullarda faoliyat yuritayotgan davlatlar rivojlanish sur’atlarida ortda qolmoqda” 
[2].

Virtual iqtisodiyot tushunchasi, avvalo, raqamli va virtual muhitda amalga oshiriladigan iqtisodiy jarayonlar 
majmuasini ifodalaydi. Ushbu jarayonlar doirasida iqtisodiy operatsiyalar turli raqamli platformalar orqali amalga 
oshiriladi, virtual aktivlar yaratiladi, taqsimlanadi va muomalaga kiritiladi. Shu bilan birga, virtual iqtisodiyot faqat 
ko‘ngilochar soha, xususan o‘yin industriyasi bilan cheklanib qolmay, balki moliyaviy xizmatlar, elektron tijorat, 
masofaviy mehnat bozorlari hamda metaverse tizimlari kabi yo‘nalishlarda ham faol rivojlanmoqda.

Bugungi kunda virtual iqtisodiyotning rivojlanishi iqtisodiy samaradorlikni oshirish, yangi biznes modellarini 
shakllantirish, xalqaro iqtisodiy integratsiyani kuchaytirish hamda raqamli transformatsiya jarayonlarini 
jadallashtirishda muhim omil sifatida baholanmoqda. Shu sababli virtual iqtisodiyotning shakllanishi va 
rivojlanish mexanizmlarini ilmiy jihatdan tadqiq etish zamonaviy iqtisodiy fan oldidagi dolzarb vazifalardan biri 
hisoblanadi.

M A V Z U G A  O I D  A D A B I Y O T L A R  S H A R H I
Virtual iqtisodiyotning shakllanishi va rivojlanish mexanizmlarini o‘rganish bo‘yicha xorijiy hamda MDH 

mamlakatlari olimlari o‘z ilmiy tadqiqotlarida raqamli iqtisodiyot, blokcheyn texnologiyalari va metaverse 
muhitining iqtisodiy asoslarini keng tahlil qilganlar. Jumladan, Don Tapscott, Klaus Schwab hamda Manuel 
Castells kabi tadqiqotchilar raqamli transformatsiya jarayonlari va virtual iqtisodiyotning global iqtisodiyotdagi 
o‘rni hamda ta’sirini yoritib bergan.

Xususan, Don Tapscott o‘z tadqiqotlarida blokcheyn texnologiyalarining iqtisodiy tizimlarga ta’siri va 
raqamli ishonch mexanizmlarini tahlil qilgan bo‘lsa, Klaus Schwab “To‘rtinchi sanoat inqilobi” konsepsiyasi 
orqali raqamli texnologiyalarning iqtisodiy va ijtimoiy jarayonlarga ta’sirini asoslab bergan. Manuel Castells 
esa axborotlashgan jamiyat nazariyasi doirasida virtual tarmoqlar va raqamli kommunikatsiya tizimlarining 
zamonaviy iqtisodiyotdagi o‘rnini tadqiq etgan.

Shuningdek, A. O‘lmasov, O. To‘raqulov, B. To‘xliyev, Sh. G‘ulomov hamda N. Yo‘ldoshev kabi o‘zbekistonlik 
iqtisodchi olimlarning ilmiy ishlarida raqamli iqtisodiyotning rivojlanishi, virtual iqtisodiy jarayonlarning 
shakllanishi va ularni boshqarish mexanizmlari tadqiq etilgan. Mazkur tadqiqotlarda raqamli texnologiyalarni 
iqtisodiyotga joriy etish, elektron tijoratni rivojlantirish, virtual moliyaviy munosabatlarni tartibga solish hamda 
innovatsion boshqaruv tizimlarini shakllantirish masalalariga alohida e’tibor qaratilgan.

T A D Q I Q O T  M E T O D O L O G I YA S I
Virtual iqtisodiyotning shakllanishi va rivojlanishida bir qator ilg‘or texnologiyalar hal qiluvchi rol o‘ynaydi. 

Ular qatoriga blokcheyn texnologiyasi, sun’iy intellekt, bulutli hisoblash (cloud computing) hamda katta hajmdagi 
ma’lumotlarni qayta ishlash (big data) texnologiyalari kiradi. Mazkur texnologiyalar iqtisodiy operatsiyalarning 
shaffofligi, tezkorligi va ishonchliligini ta’minlash bilan birga, yangi turdagi raqamli aktivlar va xizmatlarning 
shakllanishiga zamin yaratadi.

Xususan, blokcheyn texnologiyasi markazlashmagan va xavfsiz tranzaksiyalarni amalga oshirish imkonini 
bersa, sun’iy intellekt iqtisodiy jarayonlarni avtomatlashtirish va prognozlash samaradorligini oshiradi. Bulutli 
hisoblash texnologiyalari ma’lumotlarni saqlash va qayta ishlash xarajatlarini kamaytirishga xizmat qilsa, big 
data texnologiyalari katta hajmdagi iqtisodiy ma’lumotlarni tezkor tahlil qilish imkoniyatini yaratadi.

Virtual iqtisodiyotning shakllanishi va rivojlanishi bo‘yicha xalqaro ilmiy adabiyotlarda ham ushbu jarayon 
alohida e’tirof etiladi. Tadqiqotchilar ta’kidlashicha, raqamli texnologiyalarning rivojlanishi natijasida iqtisodiy 
faoliyat tobora virtual muhitga ko‘chib, qiymat yaratish va ayirboshlashning yangi shakllari vujudga kelmoqda 
[3].

T A H L I L  V A  N A T I J A L A R
Nazariy jihatdan virtual iqtisodiyot virtual makonda shakllanadigan iqtisodiy munosabatlar tizimi bo‘lib, u 

raqamli aktivlarni ishlab chiqarish, taqsimlash, ayirboshlash va iste’mol qilish jarayonlarini o‘z ichiga oladi. 
Mazkur iqtisodiy modelda qiymat yaratish va almashinuvi ko‘pincha markazlashmagan tizimlar orqali amalga 
oshiriladi hamda an’anaviy vositachilarning roli sezilarli darajada qisqaradi.

Ilmiy adabiyotlar tahliliga ko‘ra, virtual iqtisodiyot quyidagi asosiy xususiyatlar bilan tavsiflanadi:
1.	 Iqtisodiy faoliyatning virtual va raqamli makonda amalga oshirilishi; 
2.	 Virtual aktivlar va raqamli resurslarning muhim iqtisodiy omil sifatida namoyon bo‘lishi; 
3.	 Iqtisodiy munosabatlarning platforma iqtisodiyoti tamoyillari asosida tashkil etilishi; 
4.	 Hisob-kitoblarning raqamli valyutalar va tokenlar orqali amalga oshirilishi; 
5.	 Geografik chegaralarning nisbatan qisqarishi hamda global integratsiyaning kuchayishi. 
Hozirgi bosqichda virtual iqtisodiyot rivojlanishining yangi drayverlaridan biri sifatida metaverse 

konsepsiyasi alohida e’tiborga loyiqdir. Metaverse — bu virtual reallik (virtual reality), kengaytirilgan reallik 
(augmented reality) va internet texnologiyalarining integratsiyasi asosida shakllangan kompleks raqamli makon 
bo‘lib, unda foydalanuvchilar o‘zaro iqtisodiy, ijtimoiy va madaniy aloqalarga kirishadilar. Ushbu muhitda virtual 
mulk, raqamli xizmatlar va boshqa iqtisodiy aktivlar bilan bog‘liq operatsiyalar amalga oshiriladi, bu esa virtual 
iqtisodiyotning yanada chuqurlashuviga xizmat qiladi.

Virtual iqtisodiyot doirasida iqtisodiy operatsiyalar turli raqamli platformalar orqali amalga oshiriladi 
va bu jarayon yangi iqtisodiy mexanizmlarning shakllanishiga olib kelmoqda. Raqamli platformalar asosida 
shakllanayotgan iqtisodiy munosabatlar yangi qiymat yaratish mexanizmlarini yuzaga keltirmoqda. Virtual 
platformalar va raqamli xizmatlar iqtisodiyotda qiymat yaratishning yangi shakllarini shakllantirib, iqtisodiy 
jarayonlarning globallashuvini jadallashtirmoqda [4].

Virtual iqtisodiyot zamonaviy iqtisodiy tizimning muhim tarkibiy qismi sifatida shakllanib, raqamli 
transformatsiya jarayonlarining ajralmas elementiga aylanib bormoqda. Uning rivojlanishi istiqbolda iqtisodiy 

munosabatlarning yangi modellari va institutsional shakllarini yuzaga keltirishi kutilmoqda. Platformaga 
asoslangan iqtisodiyot va virtual aktivlarning rivojlanishi global bozorlar tuzilmasini o‘zgartirib, an’anaviy 
iqtisodiy munosabatlarni qayta shakllantirmoqda [5].

Virtual iqtisodiyotning rivojlanishi bir necha bosqichlarda namoyon bo‘ladi:
1-bosqich: Onlayn o‘yin iqtisodiyoti
Mazkur bosqichda virtual iqtisodiyot asosan onlayn o‘yin platformalari doirasida shakllandi. Jumladan:
−	 World of Warcraft — internet orqali o‘ynaladigan ommaviy onlayn o‘yin bo‘lib, unda virtual iqtisodiy 

munosabatlar shakllangan; 
−	 Second Life — foydalanuvchilarga virtual muhitda iqtisodiy faoliyat yuritish imkonini beruvchi platforma. 
Mazkur platformalarda virtual buyumlar va virtual valyutalar paydo bo‘lib, ular iqtisodiy qiymat kasb eta 

boshladi.
2-bosqich: Platforma iqtisodiyoti
Raqamli platformalarning paydo bo‘lishi virtual iqtisodiyot rivojlanishini yanada jadallashtirdi. Ushbu 

bosqichda foydalanuvchilar o‘zlari kontent yaratish, uni sotish va iqtisodiy foyda olish imkoniyatiga ega bo‘ldilar. 
Masalan:

−	 Roblox — foydalanuvchilarga o‘yinlar yaratish va boshqa foydalanuvchilar yaratgan virtual muhitlarda 
ishtirok etish imkonini beruvchi onlayn platforma. 

3-bosqich: Metaverse iqtisodiyoti
Hozirgi bosqichda virtual iqtisodiyot metaverse platformalari asosida rivojlanmoqda. Jumladan:
−	 Decentraland — foydalanuvchilarga virtual yer maydonlarini sotib olish, bino qurish va 3D virtual 

makonda iqtisodiy faoliyat yuritish imkonini beruvchi platforma; 
−	 The Sandbox — foydalanuvchilarga virtual obyektlar yaratish, yer sotib olish va virtual mahsulotlarni 

sotish imkonini beruvchi metaverse platformasi. 
4-bosqich: Virtual iqtisodiyotning asosiy elementlari
Virtual iqtisodiyot quyidagi asosiy elementlardan tashkil topadi:
−	 Virtual valyutalar — virtual iqtisodiyotdagi moliyaviy operatsiyalar asosan kriptovalyutalar orqali amalga 

oshiriladi. Masalan: 
−	 Bitcoin — markazlashmagan raqamli valyuta bo‘lib, onlayn to‘lovlar va investitsiyalar uchun qo‘llaniladi; 
−	 Ethereum — blokcheyn texnologiyasiga asoslangan platforma bo‘lib, smart contract va markazlashmagan 

ilovalarni (dApps) qo‘llab-quvvatlaydi. 
−	 Virtual aktivlar — iqtisodiy qiymatga ega bo‘lgan raqamli obyektlar bo‘lib, ular ko‘pincha NFT (Non-

Fungible Token) texnologiyasi asosida yaratiladi; 
−	 Virtual platformalar — virtual iqtisodiyotning asosiy infratuzilmasini tashkil etuvchi raqamli tizimlar; 
−	 Foydalanuvchilar — virtual iqtisodiyotning asosiy ishtirokchilari bo‘lib, ular virtual muhitda iqtisodiy 

faoliyatni amalga oshiradilar. 
5-bosqich: Virtual iqtisodiyotning ilmiy modeli
Virtual iqtisodiyot tizimini konseptual model asosida ifodalash mumkin. Ushbu modelda raqamli platformalar, 

virtual aktivlar, foydalanuvchilar, texnologik infratuzilma va iqtisodiy munosabatlar o‘zaro integratsiyalashgan 
holda faoliyat yuritadi (1-rasm). 

1-rasm. Virtual iqtisodiyot modeli

Ushbu chizma virtual iqtisodiyotning ishlash mexanizmini sodda va tizimli shaklda ifodalaydi.
Birinchi bosqichda blokcheyn, sun’iy intellekt va internet texnologiyalari asosiy texnologik baza sifatida 

xizmat qiladi. Aynan ushbu texnologiyalar asosida turli virtual platformalar — metaverse tizimlari, onlayn o‘yinlar 
va raqamli ilovalar shakllanadi.

Keyingi bosqichda ushbu platformalarda foydalanuvchilar faoliyat yuritadi. Ular virtual muhitda ishtirok 
etib, iqtisodiy jarayonlarning asosiy subyektlariga aylanadi. Foydalanuvchilarning faoliyati natijasida ikki muhim 
iqtisodiy element shakllanadi:

−	 virtual aktivlar (raqamli buyumlar, NFT va boshqa raqamli obyektlar); 
−	 virtual valyutalar (kriptovalyutalar yoki o‘yin ichidagi raqamli pul birliklari). 
Mazkur aktivlar va valyutalar o‘zaro ayirboshlanishi natijasida virtual iqtisodiy aylanma shakllanadi.
Virtual iqtisodiyot zamonaviy raqamli texnologiyalar asosida shakllanib, platformalar orqali foydalanuvchilar 

ishtirokida faoliyat yurituvchi yaxlit tizimni tashkil etadi. Ushbu tizimda virtual aktivlar va valyutalar muhim 
iqtisodiy resurs sifatida namoyon bo‘lib, ular o‘zaro integratsiyalashgan holda iqtisodiy aylanmani yuzaga 
keltiradi. Natijada iqtisodiy jarayonlar an’anaviy makondan raqamli muhitga ko‘chib, iqtisodiy munosabatlarning 
yangi shakllari vujudga kelmoqda.

Bunda blokcheyn texnologiyalari tranzaksiyalarning shaffofligi va xavfsizligini ta’minlashda muhim 
rol o‘ynaydi. Raqamli platformalar esa foydalanuvchilar o‘rtasida tezkor almashinuv va xizmatlar ko‘rsatish 
imkoniyatlarini kengaytiradi. Metaverse muhitining rivojlanishi virtual iqtisodiyotning yangi bosqichga 
ko‘tarilishiga xizmat qilmoqda. Shu bilan birga, Bitcoin va Ethereum kabi kriptovalyutalar global moliyaviy 
tizimda muqobil to‘lov vositasi sifatida tobora muhim ahamiyat kasb etmoqda (2-rasm).

2-rasm. Virtual iqtisodiyot ekotizimi1

Chizma virtual iqtisodiyotning shakllanish jarayonini bosqichma-bosqich va tizimli tarzda ifodalaydi. Unda 
raqamli texnologiyalar asosiy poydevor sifatida namoyon bo‘lib, aynan shu texnologiyalar negizida virtual 
platformalar shakllanadi. Mazkur platformalar esa virtual xizmatlar va virtual valyutalar kabi muhim iqtisodiy 
elementlarning paydo bo‘lishiga xizmat qiladi.

Ushbu komponentlarning o‘zaro integratsiyasi natijasida yagona virtual iqtisodiy tizim vujudga keladi. 
Ya’ni, chizma virtual iqtisodiyotning texnologik asoslardan boshlab, amaliy iqtisodiy faoliyatgacha bo‘lgan uzviy 
va ko‘p bosqichli rivojlanish mexanizmini umumiy ko‘rinishda aks ettiradi.

Virtual iqtisodiyotning jadal rivojlanishi global iqtisodiy tizimga ko‘p qirrali va kompleks ta’sir ko‘rsatmoqda. 
Avvalo, ushbu jarayon mehnat bozorining transformatsiyalashuviga olib kelib, yangi kasb va faoliyat turlarining 
shakllanishini ta’minlamoqda. Xususan, raqamli platformalar, frilans faoliyat, kontent yaratish, blokcheyn 
asosidagi loyihalar hamda sun’iy intellekt bilan bog‘liq yo‘nalishlarda yangi ish o‘rinlari yuzaga kelib, bandlikning 
moslashuvchan shakllari kengaymoqda.

Shuningdek, virtual iqtisodiyot raqamli investitsiya muhitining rivojlanishiga sezilarli turtki bermoqda. 
Kriptoaktivlar, tokenlashtirilgan aktivlar, startap loyihalar hamda kraudfanding platformalari orqali investitsiyalarni 
jalb qilish imkoniyatlari kengayib, kapital harakatining yangi mexanizmlari shakllanmoqda. Bu esa investorlar 
uchun geografik cheklovlarni kamaytirib, global moliyaviy integratsiyani kuchaytirishga xizmat qilmoqda.

Bundan tashqari, global savdo tizimi ham raqamlashtirish jarayonlari ta’sirida tubdan o‘zgarib bormoqda. 
Elektron tijorat platformalari, raqamli to‘lov tizimlari va aqlli shartnomalar (smart contracts) asosida amalga 

1	  Muallif ishlanmasi

oshirilayotgan operatsiyalar xalqaro savdoni yanada tezkor, shaffof va samarali tashkil etishga imkon yaratmoqda. 
Natijada kichik va o‘rta biznes subyektlari uchun ham global bozorga chiqish imkoniyatlari kengaymoqda.

Virtual iqtisodiyot innovatsion biznes modellarining shakllanishi uchun ham muhim zamin yaratmoqda. 
Platforma iqtisodiyoti, obuna asosidagi xizmatlar, sharing economy hamda metaverse asosidagi tijorat faoliyati 
kabi yangi yondashuvlar iqtisodiy samaradorlikni oshirish bilan birga, iste’molchilarning xulq-atvorini ham 
sezilarli darajada o‘zgartirmoqda.

X U L O S A  V A  T A K L I F L A R
Yuqoridagi tahlillar asosida umumiy xulosa qilish mumkinki, virtual iqtisodiyot zamonaviy raqamli 

transformatsiya jarayonlarining muhim natijasi sifatida shakllanib, global iqtisodiyotning ajralmas tarkibiy 
qismiga aylanib bormoqda. U axborot-kommunikatsiya texnologiyalari, xususan blokcheyn, sun’iy intellekt va 
raqamli platformalar asosida rivojlanib, iqtisodiy munosabatlarning an’anaviy shakllarini tubdan o‘zgartirmoqda.

Virtual iqtisodiyot doirasida qiymat yaratish, taqsimlash va iste’mol qilish jarayonlari virtual muhitga 
ko‘chib, yangi iqtisodiy makon va imkoniyatlarni yuzaga keltirmoqda. Natijada yangi ish o‘rinlari, innovatsion 
biznes modellar, global savdo hamda investitsiya mexanizmlarining takomillashuvi ta’minlanmoqda. Ayniqsa, 
metaverse, raqamli aktivlar va Bitcoin hamda Ethereum kabi kriptovalyutalar iqtisodiy tizimning yangi drayverlari 
sifatida namoyon bo‘lmoqda.

Umuman olganda, virtual iqtisodiyot katta iqtisodiy salohiyatga ega bo‘lgan istiqbolli yo‘nalishlardan biri 
hisoblanadi. Uning samarali rivojlanishini ta’minlash uchun mustahkam institutsional asoslarni shakllantirish, 
aniq huquqiy me’yorlarni ishlab chiqish hamda xavfsiz va barqaror raqamli infratuzilmani rivojlantirish muhim 
ahamiyat kasb etadi.

